
Erindisbréf fyrir

Björn Karlsson

forstjóra Brunamálastofnunar
UMHVERFISRÁÐUNEYTIÐ
Brunamálastofnun starfar undir yfirstjórn umhverfisráðuneytis samkvæmt lögum um brunavarnir, nr. 75/2000. Forstjóri Brunamálstofnunar, brunamálastjóri, er skipaður af umhverfisráðherra til fimm ára í senn og ber ábyrgð gagnvart ráðherra í samræmi við lög og skipurit stofnunarinnar. Brunamálstjóri fer með stjórn stofnunarinnar, ber ábyrgð á fjárhagslegum rekstri hennar og framfylgir þeim lögum og stjórnvaldsfyrirmælum sem um stofnunina gilda sem og einstökum fyrirmælum ráðherra um starfsemi hennar. 

Brunamálastjóri fer með daglega stjórn og rekstur stofnunarinnar og ræður starfsfólk hennar. 

Brunamálastjóri ber ábyrgð á gerð langtímaáætlunar fyrir stofnunina og að hún sé í samræmi við markmið ráðuneytisins og ráðherra hverju sinni. Brunamálastjóri skal gera starfs- og rekstraráætlun fyrir hvert ár þar sem gerð er grein fyrir hvernig helstu starfsmarkmiðum og áherslumálum yfirstandandi árs verði náð. Langtímaáætlun, starfs- og rekstraráætlun skal leggja fyrir ráðuneytið til samþykktar.

Brunamálastjóri skal stýra starfsemi stofnunarinnar í samræmi við lög og reglur ríkisstjórnar í jafnréttismálum og gæta þess að konur og karlar hafi jafnan rétt til starfa hjá stofnuninni og til launa fyrir sömu störf. Brunamálstjóri skal jafnframt stuðla að því að störf innan stofnunarinnar henti jafnt konum sem körlum og vinna að jafnri stöðu kynjanna í hvívetna. 

Hlutverk Brunamálastofnunar samkvæmt ákvæðum laga um brunavarnir, nr. 75/2000, eru m.a.:

· Hafa eftirlit með framkvæmd laga um brunavarnir og reglugerða sem settar er samkvæmt þeim.

· Hafa yfirumsjón með eldvarnaeftirliti og slökkvistarfi sveitarfélaga í þeim tilgangi að tryggja samræmt eftirlit og virkt slökkvistarf á landinu öllu.

· Sjá um kynningar- og fræðslustarf fyrir almenning og slökkvilið og þá sem vinna við brunahönnun mannvirkja.

· Vera byggingaryfirvöldum til ráðgjafar um eldvarnir mannvirkja og brunaöryggi vöru.

· Samþykkja þjónustu- og eftirlitsaðila brunavarna og brunavarnaáætlanir sveitarfélaga.

· Yfirfara brunahönnun nýbygginga, viðbóta og breytingar á mannvirkjum sem slökkviliðsstjóri eða byggingarfulltrúi vísar til stofnunarinnar. 

· Fylgjast með og eftir atvikum stunda sjálfstæðar rannsóknir á sviði brunavarna og semja árlega skýrslu um orsakir og afleiðingar eldsvoða.

· Eiga samstarf við hliðstæðar stofnanir í nágrannalöndunum og fylgjast með framförum og nýjungum á sviði brunavarna.

· Gera tillögur til ráðuneytis um breytingar á reglum brunamála eftir því sem tilefni gefst til.

Verkefni Brunamálastofnunar eru ennfremur tilgreind í lögum um aðbúnað, hollustuhætti og öryggi á vinnustöðum, nr. 46/1980, skipulags- og byggingarlögum, nr. 73/1997 og vopnalögum, nr. 16/1998.

Erindisbréf þetta sem sett er samkvæmt 38. gr. laga um réttindi og skyldur starfsmanna ríkisins, nr. 70/1996 og gildir þar til umhverfisráðherra ákveður annað. Brunamálastjóri getur óskað eftir endurskoðun erindisbréfs þessa. 

